Antur yr Actau


Marwolaeth trist Herod, ond wedyn newydd da!
Actau pennod 12, adnod 19 – 25
Dyma ni’n cael ychydig o’r ffeithiau hanesyddol a gwleidyddol sy mor bwysig i’r awdur Dr Luc, ac sy’n gwneud i ni sylweddoli fod y ffydd Gristnogol wedi ei daearu mewn hanes.  

Ar ôl hyn gadawodd Herod Jwdea, a mynd i aros yn Cesarea am ychydig.  Roedd gwrthdaro ffyrnig wedi bod rhyngddo ag awdurdodau Tyrus a Sidon. Ond dyma nhw'n dod at ei gilydd i ofyn am gael cyfarfod gydag e. Roedd rhaid iddyn nhw sicrhau heddwch, am eu bod nhw’n dibynnu ar wlad Herod i werthu bwyd iddyn nhw. Ac roedden nhw wedi perswadio Blastus i’w helpu nhw. (Blastus oedd swyddog personol y brenin, ac roedd y brenin yn ymddiried yn llwyr ynddo.)

Mae’r hanesydd Iddewig enwog Josephus yn dweud bod Herod wedi penderfynu cynnal diwrnod o ddathliadau i anrhydeddu Claudius Cesar, ac yn naturiol gwisgodd ei holl regalia, gan gynnwys dillad lliw arian.  Wrth iddo godi i annerch y bobl, dyma nhw’n dechrau dweud ei fod yn edrych yn debyg i dduw.  Syrthiodd Herod i’r temtasiwn o dderbyn clod gan ddynion, yn hytrach na rhoi clod i Dduw. Ac mae hynny’n arwain at broblemau mawr yn ei fywyd!  Mae cofnodion Josephus yn dweud bod Herod wedi syrthio i’r llawr, yn dioddef poenau mawr, a’i fod wedi marw 5 diwrnod wedyn.  Mae Dr Luc yn fwy graffig – Cafodd ei fwyta gan lyngyr a buodd farw!!

Mae yna demtasiwn i fwynhau canmoliaeth pobl, heb gydnabod mai Duw piau’r clod am bopeth yn ein bywyd. Darllenais i stori am weinidog yn pregethu yn dda iawn mewn gwasanaeth, ac wrth iddo adael yr eglwys dyma un o’r gynulleidfa yn dweud wrtho “Dyna’r bregeth orau glywais i erioed.  Roeddech chi’n ardderchog!” A dyma’r gweinidog yn dweud “Rydw i’n gwybod hynny yn barod.  Dywedodd y diafol hynny wrtho i cyn i mi adael y pulpud!”

Yn ei lythyr i’w ffrind ifanc Timotheus mae’r apostol Paul yn atgoffa ei hun sut un oedd o cyn i Iesu ddod i’w fywyd a’i newid.  Darllena 1 Timotheus 1:15 ymlaen.  Fel Paul mae angen i ni atgoffa’n hunain mai pechaduriaid ydyn ni, wedi ein hachub gan Dduw a bydd hynny’n help i ni beidio â bod fel Herod.  Roedd y Salmydd hefyd yn gwybod am y demtasiwn o fwynhau canmoliaeth dynion ar draul Duw.  Medda fo yn Salm 115 
Nid i ni, O Arglwydd, nid i ni

Ond i’th enw dy hun, rho ogoniant.

Ie, newydd trist am Herod.

Ond mae newyddion da yn dilyn.

Mae angen mwy o staff ar yr eglwys ifanc yn Antiochia – mae Ioan Marc yn mynd gyda Barnabas a Saul i’w helpu. Mae’r tîm yn tyfu!

Mae angen mwy o weithwyr yn  tîm yr Eglwys yma yng Nghymru – yn enwedig pobl ifanc.  Ydy Duw yn dy alw di i fod yn Ioan Marc arall?  Gweddïa am y peth!

